
پریس ریلیز
پشاور(          پ ر          ) کونسل آف پاکستان نیوزپیپر ایڈیٹرز (سی پی این ای) نے وزیر اعلیٰ خیبرپختونخوا محمود خان  اور صوبائی وزیر اطلاعات شوکت یوسفزئی کی جانب سے اخبارات پر عائد  پانچ فیصد کیپرا ٹیکس، سالانہ رجسٹریشن فیس کے خاتمے اور اخباری بقایاجات کی  جلدادائیگی  ، ماہانہ ادائگی کے حوالے سے نظام متعارف کرانے سمیت اشتہارات کی ماہانہ بنیاد پر ادائگی  اور ان کاحجم بڑھانے جیسے اقدامات کا خیرمقدم کرتے ہوئے کہا ہے کہ  حکومت نے سی پی این ای کے پرانے مطالبات  تسلیم کر لیے ہیں۔ 
سی پی این ای خیبرپختونخوا کے نائب صدر ڈاکٹر ثناء اللہ خان، کے پی  کےکمیٹی کے چیئرمین اور جوائنٹ سیکریٹری طاہر فاروق نے سی پی این ای کے تمام اراکین کی جانب سے کے پی حکومت کے اقدامات  کو سراہتے ہوئے کہا ہے کہ اخبارات کو درپیش مسائل کے حل کے لیے ایک وفد نے وزیر اطلاعات شوکت یوسفزئی سے ملاقات کی تھی، جس پر فیصلے کیے گئے۔ان کا کہنا تھا کہ اس طرح کے اقدامات سے حکومت اور پریس ایک دوسرے کے قریب ہو جائینگے جو کہ صوبہ کے مفاد میں ہے۔ 
خیال رہے کہ سی پی این ای کے  ایک وفد نے ڈاکٹر ثناء اللہ خان اور طاہر فاروق کی قیادت میں دو روز قبل وزیر اطلاعات شوکت یوسفزئی سے ملاقات کرکے انہیں 5 فیصد  کیپرا ٹیکس، 20 ہزار سالانہ رجسٹریشن فیس کے خاتمے، بقایاجات کی ادائگی، فاٹا کے خیبرپختونخو امیں انضما م، صحافیوں کے لیے رہائشی کالونی،  انفرمیشن ڈائریکٹوریٹ کی مناسب جگہ پر منتقلی اور عملے کے کام کو بہتر بنانے کی استعداد بڑھانے تاکہ وہ صحافیوں کو درست طریقے سے سہولیات فراہم کر سکیں ، جیسے مطالبات سے آگاہ کیا تھا  ۔
اس موقع پر وزیر اطلاعات، جو کہ خود سینئر صحافی بھی ہیں   اور صحافت کا وسیع تجربہ بھی رکھتے ہیں، نے وفد کو یقین دلایا تھا  کہ اخبارات اور صحافیوں کو درپیش مسائل ترجیحی بنیاد پر حل کیے جائینگے۔ بعد ازاں شوکت یوسفزئی نے وزیر اعلیٰ محمود خان سے ملاقات کرکے اخبارات کے واجبات کی فوری ادائگی کے احکامات کے منظوری لی۔ 
وزیر اعلیٰ نے حکم دیا کہ میڈیا کالونیز کے قیام کے لیے  کوہاٹ روڈ، پشاور اور سوات ضلع کے بابو زئی علائقہ میں زمین  دیکھی جائے ، تاکہ وہاں جلد میڈیا کالونی بنائی جا سکے۔ 
وزیر اعلیٰ نے مزید احکامات جاری کرتے ہوئے کہا کہ خیبرپختونخوا نیوزپیپرز، نیوز ایجنسیز اور بک رجسٹریشن قانون 2013  میں ترمیم کے لیے بھی اقدامات اٹھائے جائیں۔ وزیر اعلیٰ نے  صحافیوں اور شعبہ اطلاعات کے مسائل پر ایک اعلیٰ سطح کے اجلاس کی صدارت کرتے ہوئے کہا کہ عوامی مفاد کی پالیسیوں اور اصلاحات کی تشہیر نہ صرف عوامی  آگہی بلکہ ریاست اور شہریوں کے درمیان مضبوط تعلق کے لیے  بھی ضروری ہے۔  

